
BMT Ukrayna məsələsində sülh səylərinə 
görə Türkiyəyə minnətdarlıq edib

BMT Rusiya ilə Ukrayna arasında sülhün bərqərar olması üçün İstanbul 
 danışıqları çərçivəsində Türkiyəyə göstərdiyi səylərə görə təşəkkür edib.

BMT Baş katibinin sözçüsü Stefan Dyu-
jarik keçirdiyi brifinq zamanı bu məsələyə 
xüsusi diqqət yetirib: “Bu səylərə görə 
Türkiyəyə çox minnətdarıq. Ümid edirik ki, 

eşitdiyimiz bəyanatlar və vədlər yerlərdə 
konkret hərəkətlərə çevriləcək və bu da 
atəşkəs deməkdir”.

 Stefan Dyujarik qeyd edib ki, BMT İstan-
bulda aparılan danışıqların uğurlu nəticələr 
verməsi üçün yardım göstərməkdə davam 
edəcək.

Qeyd edək ki, martın 29-da İstanbulda 
“Dolmabağça” sarayında Rusiya və Ukrayna 
nümayəndə heyətlərinin görüşü keçirilib. 
Bu barədə razılıq Türkiyə prezidenti Rəcəb 
Tayyib Ərdoğanla Rusiya prezidenti Vladimir 
Putin arasında telefon danışığı zamanı əldə 
olunub.

“Xalq qəzeti”

“Ukrayna və Rusiya liderlərinin 
görüşünə ehtiyac yaranıb”  

Ukrayna–Rusiya danışıqlarında 
Ukrayna nümayəndə heyətinin rəhbəri 
David Araxamiya bildirib ki, liderlərin 
görüşünə ehtiyac yaranıb.

Araxamiya qeyd edib ki, Ukrayna və 
Rusiya arasında onlayn rejimdə danışıq-
lar aprelin 1-də davam etdiriləcək: “Biz 
Türkiyədəki danışıqlarda da bildirdik ki, indi 
iki dövlətin liderlərinin görüşünə ehtiyac var. 
Rusiya nümayəndə heyəti cavab verdi ki, 
əvvəlcə razılaşdırılmış müqavilə layihəsi 
lazımdır.

Tərəflər arasında ən yüksək səviyyədə 
görüşün keçirilməsi üçün danışıqlar prosesi-
nin iştirakçıları əllərindən gələni edəcəklər.

Həftə ərzində biz danışıqlar prosesi-
nin iştirakçılarından asılı olan məsələlər 

üzərində işləyəcəyik. Ümid edək ki, ölkələrin 
prezidentləri görüşləri davam etdirəcəklər”

D.Araxamiya əlavə edib ki,  Ukrayna 
tərəfi bu görüşün Rusiya və Belarus 
ərazisində keçirilməməsində israrlıdır”.

“Xalq qəzeti”

Azərbaycan regionun əsas nəqliyyat-
logistika mərkəzlərindən birinə çevrilib

Prezident İlham Əliyev ATƏT-in fəaliyyətdə olan 
sədrinin başçılıq etdiyi nümayəndə heyətini qəbul edib

Qonaqları salamlayan Prezident 
İlham Əliyev dedi: 

– Sizi görməyə şadam. 
Azərbaycana gəldiyiniz üçün təşəkkür 
edirəm. Bu, bizim gündəliyimizdə 
duran mühüm məsələləri müzakirə 
etmək üçün yaxşı fürsətdir. Əlbəttə ki, 
ATƏT-in sədri olaraq sizinlə regi-
onda postmünaqişə vəziyyətindən 
danışacağıq. Eyni zamanda, Polşa 
və Azərbaycan arasında ikitərəfli 
gündəlik də çox genişdir. Bilirsiniz 
ki, bu yaxınlarda Prezident Andjey 
Duda ilə bizim telefon söhbətimiz də 
olub. Mənim Prezidentlə Varşavada, 
Bakıda, Davosda görüşlərimlə bağlı 
çox yaxşı xatirələrim var. Bilirsiniz 
ki, biz müntəzəm olaraq bir-birimizlə 
təmasdayıq və ölkələrimiz ara-
sındakı münasibətlər bizim güclü 
tərəfdaşlığımızı yaxşı nümayiş etdirir.

Həmçinin Avropa İttifaqı ilə 
əməkdaşlıq məsələlərində bizi 
daim dəstəklədiyinə görə Polşa-
ya minnətdarıq. Bu proses indi 
sürətlə gedir və artıq Avropa İttifaqı 
tərəfindən elan edilmişdir ki, Pre-
zident Şarl Mişelin təşkilatçılığı ilə 
Ermənistanın baş nazirinin mənimlə 

yeni görüşü olacaqdır. Ümid edirəm 
ki, bu görüş məhsuldar olacaq. 
Çünki artıq bir neçə görüş olub və biz 
Azərbaycanla Ermənistan arasında 
sülhə doğru irəliləməliyik, mümkün 
olduğu qədər qısa müddətdə sülh 
sazişini imzalamalıyıq. Azərbaycan 
bizim baxışımıza uyğun olaraq bu 
razılaşmanın əsas prinsiplərini təqdim 
edib.

Münaqişə artıq öz həllini tapıb. 
Azərbaycan bunu özü etdi və indi də 
Azərbaycanla Ermənistan arasında 
münasibətləri nizamlamaq vaxtıdır. 
Bizə Ermənistan rəsmiləri tərəfindən 
müəyyən mesajlar daxil olur. Bu ya-
xınlarda mənə verilən məlumata görə, 
bu mesajlardan biri də ondan ibarətdir 
ki, onlar bizim təklifimizi məqbul 
hesab edirlər. Bu, çox yaxşı xəbərdir 
və mən ümid edirəm ki, Brüsseldəki 
görüşdə bu məsələyə daha çox ay-
dınlıq gətiriləcək.

Bizim təqdim etdiyimiz beş prinsip 
beynəlxalq hüququn normalarını, 
yaxşı beynəlxalq davranışı əks 
etdirir. Necə deyərlər, biz burada 
velosiped ixtira etmirik. Bütün bu 
prinsiplər istənilən ölkələr arasın-

da dövlətlərarası münasibətlərin 
təməl prinsipləridir. Qarşılıqlı olaraq 
ərazi bütövlüyünün və beynəlxalq 
sərhədlərin toxunulmazlığının tanın-
ması, daha sonra sərhədlərin deli-
mitasiyası – hesab edirəm ki, bunun 
əsasında Qafqaza sülh gələcəkdir. 
Biz bunu istəyirik. Biz  Cənubi 
Qafqazın üç ölkəsi arasında Cənubi 
Qafqazda fəal əməkdaşlıq üçün po-
tensialın olduğunu görürük və hesab 
edirəm ki, bu, nəinki bu ölkələr üçün, 
daha geniş region üçün önəmli ola-
caq. Əlbəttə ki, bütün bu məsələləri 
çox ehtiyatla və vaxtında həll etmək 
lazımdır. Çox şadam ki, bu və digər 
mühüm məsələləri sizinlə müzakirə 
etmək imkanımız var.   

Prezident İlham Əliyev 30 illik 
işğal dövründə ermənilərin torpaqları-
mızda vəhşiliklər törətdiklərini, tarixi, 
dini, mədəni abidələri və digər tikililəri 
dağıtdıqlarını qeyd etdi. İşğaldan 
azad olunmuş ərazilərdə hazırda 
ölkəmizin üzləşdiyi ən böyük proble-
min ermənilər tərəfindən basdırılan 
minalar olduğunu dedi. 

Dövlətimizin başçısı 1-ci 
Ermənistan–Azərbaycan 
müharibəsindən indiyədək 4 min soy-
daşımızın itkin düşdüyünü  ATƏT-in 
fəaliyyətdə olan sədri kimi Zbiqnev 
Raunun diqqətinə çatdırdı.

Polşanın Xarici işlər naziri, 
 ATƏT-in fəaliyyətdə olan sədri 
 Zbiqnev Rau Bakı şəhərinin 
gözəlliyinin onu heyran etdiyini dedi. 

Zbiqnev Rau Azərbaycanla 
Ermənistan arasında münasibətlərin 
normallaşacağına ümidvar olduğunu 
bildirərək, qeyd etdi ki, nizamlanmaya 
aparan indiki mərhələ çox nikbin gö-
rünür. ATƏT-in fəaliyyətdə olan sədri 
bu proseslərin Qafqaz regionu, eyni 
zamanda, Mərkəzi və Şərqi Avropa 
üçün də çox sevindirici olduğunu dedi 
və bunun gələcək üçün yeni imkanlar 
yaratdığını bildirdi.  

Qonaq Azərbaycanın hazırda 
regionun əsas nəqliyyat-logistika 
mərkəzlərindən birinə çevrildiyini 
vurğuladı. 

Azərbaycanla Polşa arasında 
ikitərəfli münasibətlərin uğurla inkişaf 
etdiyini deyən Zbiqnev Rau iqtisa-
di-ticari əlaqələrin genişləndirilməsi 
məqsədilə qarşıdan gələn aylarda 
hökumətlərarası komissiyanın iclası-
nın keçiriləcəyini vurğuladı. 

Zbiqnev Rau Azərbaycanın 
işğaldan azad olunmuş ərazilərində 
aparılan bərpa-quruculuq işlərində 
Polşa şirkətlərinin də maraqlı olduğu-
nu bildirdi. 

Görüşdə qarşılıqlı maraq doğuran 
digər məsələlər müzakirə olundu.  

AZƏRTAC

Azərbaycan Respublikasının Prezidenti İlham Əliyev martın 
31-də Polşanın Xarici İşlər naziri, ATƏT-in fəaliyyətdə olan sədri 
Zbiqnev Raunun başçılıq etdiyi nümayəndə heyətini qəbul edib.

Birinci vitse-prezident Mehriban 
Əliyeva Azərbaycanlıların Soyqırımı 

Günü ilə bağlı paylaşım edib
Azərbaycan Respublikasının  Birinci 

vitse-prezidenti Mehriban Əliyeva 
rəsmi instaqram səhifəsində 31 Mart – 
Azərbaycanlıların Soyqırımı Günü ilə 
bağlı paylaşım edib.

Birinci vitse-prezidentin paylaşımında 
deyilir: “Azərbaycan xalqı günahsız soydaş-
larımızın qətlə yetirildiyi faciələri heç zaman 
unutmayacaq! Biz o dəhşətli hadisələr haq-
qında həqiqətləri təhrif olunma cəhdlərindən 
hər zaman qoruyacağıq. 1918-ci ilin mart 
ayında azərbaycanlılara qarşı törədilmiş soy-
qırımı qurbanlarının nurlu xatirəsini ehtiramla 
yad edirəm. Allah bütün şəhidlərimizə rəhmət 
eləsin!”. 

AZƏRTAC

Türkiyədə yeni nəsil  
“Çakır” raketi təqdim olunub

Türkiyənin ROKETSAN müdafiə sənayesi şirkəti yeni 
nəsil "Çakır" müşahidə raketininin təqdimatını keçirib.

Yer, hava və dəniz platformalarından buraxıla bilən "Çakır" 
150 kilometr uçuş məsafəsinə malikdir.

3,2 metr uzunluğu və 300 kiloqram ağırlığı olan raket 
Türkiyədə istehsal edilən  turbo mühərriklə təchiz olunub.

"Çakır" raketinin yaxın zamanlarda kütləvi istehsalına baş-
layanacağı və Türkiyə Hərbi Dəniz Qüvvələrinə təhvil veriləcəyi 
bildirilib.

ROKETSAN şirkətinin keçirdiyi mətbuat konfransında 
Müdafiə Sənayesi İdarəsinin rəhbəri İsmail Dəmir, ROKETSAN 
şirkətinin Yönətim Kurulu başkanı Faruk Yigit, şirkətin baş direk-
toru Murat İkinci, Kale Qrupu başkan yardımçısı və Texniki qrup 
rəhbəri Osman Okyay iştirak ediblər.  

“Xalq qəzeti”

Azərbaycanın qlobal layihələrdə 
iştirakı ölkəmizin beynəlxalq 

nüfuzunun göstəricisidir  
Prezident İlham Əliyev Azərbaycanın hər zaman xarici ölkələrlə səmərəli 

əməkdaşlığa üstünlük verdiyinin və bunun müsbət nəticələrlə müşahidə edildiyi-
nin  mühüm önəm daşıdığını diqqətə çatdırıb, həmçinin respublikamızın müxtəlif 
vaxtlarda yaxın-uzaq ölkələrə imkan daxilində kömək göstərdiyinin yüksək 
dəyərləndirildiyini də xatırladıb. Dövlətimizin başçısı bu barədə deyib: “Bizim bir 
neçə önəmli transmilli layihəmiz məhz bu prinsip əsasında qurulub və uğur da 
məhz bu əsasda qazanılıb. Azərbaycan xarici siyasətdə qarşılıqlı dəstəyi sözdə 
yox, əməldə, həmrəylikdə nümayiş etdirib”.

Prezidentin Mətbuat 
Xidmətinin məlumatı

Martın 31-də Azərbaycan Respublikasının Prezidenti İlham Əliyev Rusiya 
 Federasiyasının Prezidenti Vladimir Putinə zəng edib.

Telefon danışığı əsnasında Azərbaycanın Qarabağ bölgəsindəki vəziyyət müzakirə 
olundu. 

Söhbət zamanı 2020-ci il 10 noyabr, 2021-ci il 11 yanvar və 26 noyabr tarixli 
üçtərəfli bəyanatların bütün müddəalarının ardıcıl surətdə həyata keçirilməsinin vacibliyi 
vurğulandı.

(ardı 3-cü səhifədə)

Azərbaycanın qlobal layihələrdə iştirakı 
ölkəmizin beynəlxalq nüfuzunun göstəricisidir  
(əvvəli 1-ci səhifədə)

Azərbaycan ötən il 2030-cu ilədək 
bir dövrü əhatə edəcək keyfiyyətcə 
yeni strateji mərhələyə daxil olub. Bu 
zaman ərzində Prezident İlham Əliyevin 
rəhbərliyi ilə iqtisadi strategiyanın həyata 
keçirilməsi, dərin islahatların davamlı-
lığının təmin olunması, ölkənin iqtisadi 
qüdrətinin daha da artırılması, müasir 
həyat standartlarına əsaslanan yüksək 
sosial rifah cəmiyyətinin inkişafı və 
bütün bunlarla yanaşı, Qarabağ və Şərqi 
Zəngəzuru dünyada sabitlik, tərəqqi 
məkanına çevirilməsi kimi  məsələlərin 
həlli nəzərdə tutulub. Lakin burada 
onu da vurğulayaq ki, indiyədək də bu 
istiqamətlərdə genişmiqyaslı tədbirlər 
reallaşdırılıb, islahatlar gerçəkləşdirilib, 
nəticədə parlaq uğular qazanılıb. Amma 
Ermənistanın 30 il ərzində torpaqları-
mızı işğal altında saxlanması ölkəmizin 
ümumi iqtisadi inkişafına müəyyən 
problemlər yaradıb. Məsələn, Naxçıvan 
Muxtar Respublikasının Azərbaycanla 
magistral və dəmir yolları bağlantısı 
kəsildiyindən bu qədim əzəli-əbədi 
yurdumuzun sürətlə müasirləşməsində 
çətinliklər nəzərə çarpıb.

Azərbaycanın uğurlu balanslı xarici 
siyasəti, region və eləcə də dünya 
dövlətləri ilə bərabərhüquqlu və qarşı-
lıqlı maraqlara söykənən   əməkdaşlıq 
münasibətləri ölkəmizin nüfuzunu 
getdikcə artırır. Respublikamızın Cənubi 
Qafqazın lider dövləti olmaqla bərabər, 
regionda sülhyaratma və təhlükəsizliyin 
təmin olunmasında atdığı addım-
lar və irəli sürdüyü təşəbbüslər həm 
bölgənin, həm də bütövlükdə dünyanın 
təhlükəsizliyinə müsbət təsir göstərir. 
Bu, beynəlxalq ictimaiyyət tərəfindən də 
yüksək dəyərləndirilir.  

Bu gün əksər regional və bir sıra 
beynəlxalq layihələr Azərbaycanın 
iştirakı ilə gerçəkləşdirilir. Bu ba-
xımdan, ölkəmizin Avropanın enerji 
təhlükəsizliyində oynadığı mühüm rol 
xüsusilə diqqət çəkir. Bunun başlıca 
səbəbi isə vurğulandığı kimi, düşünül-
müş uğurlu balanslı xarici siyasət, dünya 
dövlətləri ilə bərabərhüquqlu və qarşı-
lıqlı maraqlara söykənən əməkdaşlıq 
münasibətləri, həmçinin respublikamızda 
yaradılan əlverişli iqtisadi şəraitdir. 

Prezident İlham Əliyev martın 15-də 
Birləşmiş Ərəb Əmirliklərinin  “Masdar” 
şirkəti tərəfindən Azərbaycanda inşa 
ediləcək 230 MVt gücündə Qara-
dağ Günəş Elektrik Stansiyasının 
təməlqoyma mərasimində respublikamı-
zın xarici investisiya üçün çox cəlbedici 
açıq ölkə olduğunu, burada əlverişli 
investisiya iqlimi yaradıldığını və eyni 
zamanda, xarici tərəfdaşlar qarşısında 
üzərinə düşən bütün öhdəliklərin yüksək 
səviyyədə yerinə yetirildiyini bildirib. 
Dövlətimizin başçısı xarici sərmayənin 
Azərbaycanda böyük həcmdə qeyri-
neft sektoruna qoyulmasının əsas 
prioritetlərdən biri olduğunu diqqətə çat-
dırıb: “Çünki uzun illər neft-qaz sahəsinə 

10 milyardlarla dollar sərmayə qoyu-
lubdur. Bu, bizə imkan verdi ki, enerji 
sahəsində istədiyimizə nail olaq. Bu gün 
Azərbaycan həm xam neft, təbii qaz, 
neft məhsulları və elektrik enerjisini ixrac 
edən ölkədir. Bizdə elektrik enerjisinin 
ixracı nöqteyi-nəzərdən böyük potensial 
var. Biz dörd qonşu ölkəyə ixracı artıq 
təmin etmişik və əminəm ki, gələcəkdə 
digər bazarlara da elektrik enerjisi ilə 
çıxacağıq. Bunu nəzərə alaraq, hər bir 
yeni stansiyanın inşa olunması qeyd 
etdiyim kimi, bizim ixrac imkanlarımızı 
da artırır”.

Ölkə rəhbəri çıxışında Azərbaycanda 
aparılan islahatların, sənayeləşmə 
siyasətinin, biznes mühitinin yaxşılaş-
dırılması və xarici investisiyanın cəlb 
edilməsi istiqamətində təqdirəlayiq 
addımlar atıldığını, xarici dövlət borcu-
nun çox aşağı səviyyədə olduğunu, həm 
beynəlxalq maliyyə qurumları, həm də 
böyük şirkətlər, investorlar tərəfindən 
Azərbaycana xüsusi maraqla yanaşıldı-
ğını xatırladıb. 

Azərbaycanın beynəlxalq layihələrdə 
fəal iştirakından danışarkən, bir məqamı 
da xüsusilə qeyd etmək lazımdır. Bu, 
Cənub Qaz Dəhlizinin uğurla reallaşdı-
rılması ilə bağlıdır. Dövlətimizin başçısı 
İlham Əliyev martın 10-da Ankarada 
Türkiyə Respublikasının Prezidenti 
Rəcəb Tayyib Ərdoğanla görüşündə 
də bildirilib ki, hazırda iki qardaş ölkə 
arasında enerji sahəsində əməkdaşlıq, 
eləcə də, bu xüsusda, Cənub Qaz 
Dəhlizinin fəaliyyəti uğurla gerçəkləşir, 

bu dəhliz vasitəsilə hazırda Avropaya 
qaz təchizatının artırılması imkanları 
müzakirə edilir.    

Xatırladaq ki, Cənub Qaz Dəhlizi 
çox sayda müxtəlif maraqlı tərəfləri 
özündə əhatə edən mürəkkəb bir  
layihədir. Dəhlizinin seqmentləri 
“Şahdəniz-2”, Cənubi Qafqaz Boru 
Kəmərinin Genişləndirilməsi, TANAP və 
TAP layihələrindən ibarətdir. Bu layihə 
dünyada inkişaf etdirilən ən kompleks 
təbii qaz boru kəmərləri zənciri kimi 
qiymətləndirilir. Avropa İttifaqı üçün 
prioritet enerji layihələrindən biri olan 
Cənub Qaz Dəhlizi Xəzər regionundakı 
müəyyən qaz ehtiyatını Avropa bazarına 
daşımaqla dünyanın enerji xəritəsini 
dəyişir.    

Prezident İlham Əliyev Bakıda 
keçirilən Cənub Qaz Dəhlizi Məşvərət 
Şurası çərçivəsində nazirlərin VIII 
toplantısındakı çıxışında deyib: “Mil-
li səviyyədə koordinasiya bizə bu 
nəhəng layihəni – XXI əsrin ən böyük 
layihələrindən biri olan Cənub Qaz 
Dəhlizini icra etməyə kömək etdi. Onun 
dəyəri 33 milyard ABŞ dollarıdır. Eyni za-
manda, əlbəttə ki, biz enerji şirkətlərinin, 
tikinti şirkətlərinin, investorların fəal 
iştirakı olmadan uğur qazana bilməzdik. 
Bu gün onlar buradadırlar. Əlbəttə, onla-
rın, eləcə də beynəlxalq maliyyə insti-
tutlarının töhfəsi çox dəyərli idi. Cənub 
Qaz Dəhlizi layihəsi həm də müasir 
tarixdə çox azsaylı layihələrdən biridir ki, 
onun icrasına bütün aparıcı beynəlxalq 
maliyyə institutları öz töhfəsini  vermişdir- 
Dünya Bankı, Avropa Yenidənqurma 

və İnkişaf Bankı, Asiya İnkişaf Bankı, 
Avropa İnvestisiya Bankı, Asiya İnfra-
struktur və İnvestisiya Bankı. Beləliklə, 
aparıcı beynəlxalq maliyyə institutları bu 
layihənin icrası üçün kredit və maliyyə 
vəsaiti ayırdı. İndi biz bütün nöqteyi-
nəzərdən mürəkkəb olan bu layihənın 
yüksək səmərəliliklə tamamlanmasına 
görə həqiqətən də fərəhlənə bilərik”.

Azərbaycanın son dövrlərdə regi-
on dövlətləri arasında İranla önəmli 
layihələrin gerçəkləşdirilməsi xüsusi 
diqqət çəkir. Prezident İlham Əliyevin 
martın 11-də qonşu ölkənin yol və 
şəhərsalma naziri Rüstəm Qasiminin 
başçılıq etdiyi nümayəndə heyətini 
qəbul edərkən bu barədə ətraflı danı-
şılıb. Görüş zamanı bölgədə yaranmış 
yeni reallıqların əməkdaşlıq üçün yaxşı 
imkanlar yaratdığı qeyd edilib. Söhbət 
zamanı   xüsusilə nəqliyyat sahəsində 
İran İslam Respublikasının ərazisindən 
keçməklə Azərbaycan Respublikasının 
Şərqi Zəngəzur iqtisadi rayonu ilə Naxçı-
van Muxtar Respublikası arasında yeni 
kommunikasiya bağlantılarının yaradıl-
ması layihəsi yüksək dostluq əlaqələrinin 
təzahürü kimi dəyərləndirilib və bu bağ-
lantının yeni nəqliyyat yollarının açılma-
sına xidmət edəcəyinə əminlik ifadə olu-
nub. Eyni zamanda, yeni dəhlizin həm 
nəqliyyat, həm də elektrik enerjisi üçün 
önəmli bir beynəlxalq kommunikasiya 
qovşağı  olacağı da diqqətə çatdırılıb. 

Yeri gəlmişkən, bu gün Şimal-
Cənub Nəqliyyat Dəhlizinin bir qolu 
olacaq həmin yeni nəqliyyat yolunun 
işə salınması istiqamətində çox mühüm 

addımlar atılır və bu, həm Şərq-Qərb, 
həm də Şimal-Cənub istiqamətlərində 
əməkdaşlıq üçün gözəl zəmin yaradaca-
ğını şərtləndirir.  

Beləliklə, hazırda Azərbaycanın 
İranla müxtəlif sahələri əhatə edən sıx 
əlaqələri var. Bu dövlətlə nəqliyyat-
tranzit, ticarət, sənaye sahələrində 
əməkdaşlıq respublikamız üçün prioritet 
siyasi xətdir. Prezident İlham Əliyevin 
qlobal xarakter daşıyan siyasi və iqti-
sadi məsələlərə diqqətlə yanaşmasının 
nəticəsidir ki, ölkəmiz indi bir tərəfdən 
Çinin təklif etdiyi “Bir kəmər, bir yol” 
layihəsinə qoşulmaqla Asiya ilə Avropa 
arasındakı iqtisadi əlaqələrdə dayaq 
məntəqəsinə, digər tərəfdən, İranın 
da iştirak etdiyi Şimal-Cənub nəqliyyat 
dəhlizi layihəsinə qoşularaq logistika 
mərkəzinə çevrilir.

“Azərbaycan Respublikasında logisti-
ka və ticarətin inkişafına dair Strateji Yol 
Xəritəsi”ndə Şərq-Qərb və Şimal-Cənub 
nəqliyyat dəhlizləri vasitəsilə ölkəmizin 
rəqabətqabiliyyətliliyinin təmin edilməsi 
qarşıya mühüm vəzifə kimi qoyulub. Son 
illərdə bu məsələ nəqliyyat və iqtisadi 
əhəmiyyəti ilə bərabər, geosiyasi rolu 
baxımından da xüsusi diqqət çəkib. Ona 
görə də Azərbaycanın həm nəqliyyat 
dəhlizlərinin kəsişdiyi coğrafi məkan, 
həm də ciddi rəqabət qabiliyyətinə malik 
dövlət olaraq bu prosesdə iştirak etməsi, 
ölkəmizi regionun geosiyasi, iqtisadi, 
kommunikasiya və logistika mərkəzi kimi 
tanıdıb.

Bu məqamda, onu da xatırladaq 
ki,  artıq Azərbaycan 1 ildən çoxdur ki,    
kommunikasiyaların açılması ilə bağlı 
Ermənistana verdiyi təkliflərə cavab 
gözləyir. Lakin Baş nazir Nikol Paşinyan 
Zəngəzur dəhlizindən siyasi maraqları 
üçün istifadə edir, müxtəlif bəhanələr 
gətirməklə layihənin reallaşmasına 
mane olur. Zəngəzur dəhlizinin açılması 
prosesinə əngəl olmağa çalışan rəsmi 
İrəvan artıq seçim qarşısındadır: ya 
Azərbaycanın şərtləri ilə razılaşmalı, ya 
da regional layihələrdən kənarda qalaca-
ğı reallığı qəbul etməlidir. 

Vətən müharibəsində qazandığı 
möhtəşəm qələbədən sonra Avropa 
İttifaqının, o cümlədən, Avropanın böyük 
dövlətlərinin, İtaliya, Böyük Britaniya və 
bir çox digər ölkələrin ölkəmizə mara-
ğı daha da artıb.   Hazırda bu quruma 
sədrlik edən Fransanın Prezidenti Em-
manuel Makron regionda cərəyan edən 
məsələlərlə bağlı dövlətimizin başçısı 
İlham Əliyevə zəng edib, ardınca məktub 
göndərib. Avropanın əsas dövlətlərindən 
olan İtaliyanın hökumət rəhbəri telefon 
əlaqəsi yaradıb, Böyük Britaniyanın Baş 
nazirinin Azərbaycan üzrə ticarət elçisi 
Baronessa Emma Nikolson ölkəmizə 
səfər edib. Azərbaycan Avropa İttifaqının 
üzvü olan 9 dövlətlə strateji tərəfdaşlıq 
haqqında saziş imzalayıb. Avropa 
İttifaqı karbohidrogen ehtiyatlarının 
etibarlı və sabit şəkildə nəqlinə maraq-
lı olduğunu bir daha vurğulayıb. Eyni 

zamanda, Türkiyə, Rusiya və Ukrayna 
prezidentləri tərəfindən də dövlətimizin 
başçısı ilə telefonla əlaqə saxlanılaraq, 
müvafiq müzakirələr aparılıb. Bütün 
bunlar Azərbaycanın uğurlu  balans-
lı xarici siyasəti, region və eləcə də 
dünya dövlətləri ilə bərabərhüquqlu 
və qarşılıqlı maraqlara söykənən  
əməkdaşlıq münasibətlərini daha da 
möhkəmləndirməyi şərtləndirib.  

Azərbaycanın iştirakı ilə 
gerçəkləşdirilən beynəlxalq layihələrin 
icrasında Amerika Birləşmiş Ştatların 
da fəal rolu diqqət çəkir. Yeri gəlmişkən, 
ikitərəfli müstəvidə olduğu kimi, 
çoxtərəfli əsasda da vacib məsələlərin 
həlli istiqamətində iki dövlət arasında 
birgə fəaliyyət təqdirəlayiqdir. Bu ba-
xımdan, enerji təhlükəsizliyi, beynəlxalq 
təhlükəsizlik, terrorizmə qarşı mübarizə 
tərəfdaşlığı səciyyələndirən aparıcı 
sahələr sırasındadır.

Xatırladaq ki, bu fikirlər bir neçə gün 
bundan əvvəl Azərbaycan Prezidenti 
İlham Əliyevin Amerika Birləşmiş Ştat-
larının Prezidenti Co Baydenə ünvan-
ladığı məktubda da yer alıb. Novruz 
bayramı münasibətilə Co Baydenin 
təbrik məktubuna və xoş sözlərinə görə 
təşəkkürünü bildirən dövlətimizin başçısı 
deyib: “Ötən otuz ildə ölkələrimiz arasın-
da uğurlu ikitərəfli münasibətlər forma-
laşmışdır. Bu dövr ərzində çoxşaxəli 
səmərəli fəaliyyətimiz qarşılıqlı investisi-
ya yatırımı, ölkənizi təmsil edən yüzlərlə 
şirkətin Azərbaycanın iqtisadi həyatında 
fəal iştirakı ilə müşayiət olunmuşdur.

Azərbaycan ilə Birləşmiş Ştat-
ların ikitərəfli müstəvidə olduğu 
kimi, çoxtərəfli əsasda da vacib 
məsələlərin həlli istiqamətində birgə 
fəaliyyəti təqdirəlayiqdir. Bu baxım-
dan, enerji təhlükəsizliyi, beynəlxalq 
təhlükəsizlik, terrorizmə qarşı mübarizə 
tərəfdaşlığımızı səciyyələndirən apa-
rıcı sahələr sırasındadır. Qlobal enerji 
təhlükəsizliyinin təmin edilməsi üçün 
böyük əhəmiyyət kəsb edən Xəzər 
dənizinin Azərbaycan sektorunda 
zəngin enerji ehtiyatlarının işlənməsi 
və dünya bazarlarına nəqli, irimiqyaslı 
transmilli enerji layihələrinin reallaşma-
sı sahəsində ABŞ-ın göstərdiyi ardıcıl 
dəstəyi yüksək qiymətləndiririk”.

Yuxarıda qeyd olunanlar 
Azərbaycanın hazırda dünyada güclü və 
nüfuzlu dövlət, ictimai-siyasi sabitliyin, 
davamlı inkişafın təmin edildiyi respub-
lika kimi tanındığını deməyə əsas verir. 
Ölkəmizin inkişafının, nailiyyətlərinin 
əsasında isə dövlətimizin başçısı 
cənab İlham Əliyev tərəfindən uğurla, 
uzaqgörənliklə reallaşdırılan daxili və 
xarici siyasət kursu dayanır. Bunun 
nəticəsidir ki, xalqımız dövlətimizin baş-
çısının həyata keçirdiyi siyasəti birmənalı 
şəkildə dəstəkləyir, bu siyasətə alternativ 
görmür, əldə olunan uğurları yüksək 
qiymətləndirir.    

Vaqif BAYRAMOV, “Xalq qəzeti”

Azərbaycanın dinamik inkişafı 
dünyada mövcud qeyri-sabit siyasi 
şəraitə, koronavirus pandemiya-
sının yaratdığı böhranlı vəziyyətə 
baxmayaraq, davam edib. Bu, cari 
ilin yanvar-fevral ayları üzrə iqti-
sadi göstəricilərdə də öz ifadəsini 
tapıb. Belə ki, bu ilin ilk iki ayında  
respublikada 19 milyard 175,2 
milyon manatlıq və yaxud ötən ilin 
eyni dövrü ilə müqayisədə 6,7 faiz 
çox ümumi daxili məhsul (ÜDM) 
istehsal olunub. Bundan başqa, 
ötən müddətdə əsas kapitala 
1 milyard 339,7 milyon manat 
məbləğində vəsait yönəldilib. Bu 
dövr ərzində neft-qaz sektoruna 
yatırılan investisiyaların həcmi 
11,2 faiz azalsa da, qeyri-neft-
qaz sektoruna yönəldilən vəsaitin 
həcmi 12,1 faiz artıb.

Yeri gəlmişkən, istifadə edilən 
vəsaitin 984,3 milyon manatı və 
ya 73,5 faizi məhsul istehsalı 
sahələrinə, 240,6 milyon manatı 
(17,9 faizi) xidmət sahələrinə, 
114,8 milyon manatı (8,6 faizi) isə 
yaşayış evlərinin tikintisinə sərf 
olunub. 

Ötən iki ay ərzində əsas kapi-
tala yönəldilən vəsaitlərin 779,5 
milyon manatını və ya 58,2 faizini 
daxili vəsaitlər təşkil edib. Dövlət 
Statistika Komitəsindən verilən 
məlumata əsasən, əsas kapitala 
yönəldilən vəsaitlərin 815,9 milyon 
manatı və ya 60,9 faizi bilavasitə 
tikinti-quraşdırma layihələrinin 
yerinə yetirilməsinə sərf olunub. 
İnşaat işlərinin belə genişmiqyaslı 
xarakter alması Prezident İlham 

Əliyevin rəhbərliyi ilə ölkəmizdə 
həyata keçirilən əsaslı iqtisadi 
islahatlar, qeyri-neft sektorunun 
inkişaf etdirilməsi istiqamətində 
reallaşdırılan ardıcıl tədbirlər 
nəticəsində iqtisadiyyatın neft-qaz 
amilindən asılılığının getdikcə 
azalması ilə bağlı olub. Yeri 
gəlmişkən, son illər dünyaya özü-
nün yeni inkişaf modelini təqdim 
etməyi bacaran Azərbaycanda iqti-
sadiyyatın şaxələndirilməsi ilbəil 
sürətlənib. Bu da respublikamızda 
qeyri-neft sahələrinin inkişafına 
müsbət təsir göstərib.  

Cari ilin yanvar-fevral ayla-
rında qeyri-neft sektorunda əsas 
kapitala yönəldilən investisiyaların 
həcmində müsbət dinamika qeydə 

alınıb. Bu müddətdə sərmayələrin 
artım tempi 12,1 faiz təşkil edib. 
Azərbaycan Beynəlxalq Əməliyyat 
Şirkəti istisna olmaqla, özəl 
mülkiyyətli müəssisələrdə investi-
siyaların artım tempi isə 10,7 faiz 
olub.

Həmin dövrdə  qeyri-neft 
sektorunun özəl bölməsi üzrə 
daxilolmalar isə 44,9 faiz artaraq 
1 milyard 76,7 milyon manat təşkil 
edib. Neft sektorundakı subpod-
ratçıların vergiləri istisna olmaqla, 
özəl sektordan vergi daxilolmaları 
51,9 faiz artaraq 939,8 milyon 
manata çatıb.

İqtisadi sahədə əldə edilən 
iqtisadi uğurlar ilin uğurlu 
göstəricilərlə yekunlaşacağına 

əminlik yaradır. Bu, “Deloitte” 
şirkətinın hesabatında da öz 
ifadəsini tapıb. Hesabatda ilin 
sonuna Azərbaycanda ümumi 
daxili məhsulun (ÜDM) istehsalı 
həcminin 102 milyard manata 
çatacağının  gözlənildiyi bildirilib.

Sənədə əsasən, 2022-ci ildə 
Azərbaycanda ÜDM-nin real artı-
mın 4,2  faiz səviyyəsində reallaş-

ması proqnozlaşdırılır: “İqtisadiy-
yatın canlanması 2021-ci ilin ikinci 
yarısından sürətlənib. 2022-2026-
cı illərdə Azərbaycanda iqtisadi 
böyümə davamlı özəl istehlakın 
və investisiya artımı hesabına 
olacaq”.

Azərbaycan hökuməti  2022-ci 
il üçün ÜDM-nin artımını 3,9 
faiz, 2023-cü il üçün 5,1 faiz 

səviyyəsində proqnozlaşdırır.
Dövlət Statistika Komitəsinin 

məlumatına əsasən, 2021-ci ildə 
Azərbaycanda 92 milyard 857,7 
milyon manatlıq və yaxud 2020-ci 
illə müqayisədə 5,6 faiz çox ÜDM 
istehsal olunub. Belə ki, ötən il iqti-
sadiyyatın qeyri neft-qaz sektorun-
da əlavə dəyər 7,2 faiz, neft-qaz 
sektorunda isə 1,8 faiz artıb.

ÜDM istehsalının 42,5 faizi 
sənaye, 10,1 faizi ticarət; nəqliyyat 
vasitələrinin təmiri, 6,9 faizi 
nəqliyyat və anbar təsərrüfatı, 
5,9 faizi kənd təsərrüfatı, meşə 
təsərrüfatı və balıqçılıq, 5,9 
faizi tikinti, 1,8 faizi informasi-
ya və rabitə, 1,3 faizi turistlərin 
yerləşdirilməsi və ictimai iaşə 
sahələrinin, 17,2 faizi digər 
sahələrin payına düşüb, məhsula 
və idxala xalis vergilər ÜDM-in 8,4 
faizini təşkil edib.

İl ərzində ölkədə adambaşına 
düşən ÜDM-in dəyəri isə 27,6 faiz 
artaraq 9 269 manat olub. 

Ölkədə həyata keçirilən 
islahatların nəticəsidir ki, bu 
gün respublikada sosial-iqtisa-
di nailiyyətlərin davamlılığı və 
dayanıqlı inkişafı həm beynəlxalq 
maliyyə qurumları, həm də böyük 
şirkətlər,  investorlar tərəfindən 
yüksək dəyərləndirilib. Təsadüfi 
deyildir ki, dünyada yaşanan ən 
ağır maliyyə və iqtisadi böhranı 
şəraitində belə Prezident İlham 
Əliyevin çevik, praqmatik siyasəti 
sayəsində Azərbaycan xarici 
iqtisadi təsirləri neytrallaşdırıb, 
nəzərdə tutulan bütün sosial-iqti-
sadi proqramlar tam icra edilib, iq-
tisadiyyatımız artıb. Bütün bunlara 
nail olunmasında isə iqtisadiyyatın 
şaxələndirilməsi, neftdən asılılığın 
minimuma endirilməsi, sahibkar-
lıq fəaliyyətinin genişləndirilməsi 
tədbirləri xüsusi önəm kəsb edib.

“Xalq qəzeti”

Ölkə iqtisadiyyatında bu il yüksək artım proqnozlaşdırılır
P rezident İlham Əliyev son illərdə sosial-iqtisadi çağı-

rışları nəzərə alaraq ölkədə islahatları da sürətləndirib. 
Bu islahatlar məzmununa görə məqsədyönlü və konk-

ret strateji hədəfə hesablanıb. Genişmiqyaslı yenilənmələr 
respublikada yüksək dayanıqlı və inklüziv iqtisadi artımın 
təmin edilməsi, iqtisadiyyatın daha da şaxələnməsi, özəl 
investisiyaların və təşəbbüslərin yüksək səviyyədə təşviqi 
üçün əlverişli zəmin yaradıb.




